      21нче февраль-халыкара телләр көне.

         Туган телем- иркә гөлем.

(Балалар иртәсе - 6 нчы А сыйныф укучыларының чыгышы).
Максат.  Укучыларда туган телебезгә карата мәхәббәт тәрбияләү.

                Туган телнең сафлыгын,матурлыгын, дөнья телләре арасында тоткан урынын                 ачыклау.
                  Балалар иртәсенең планы.

1.Кереш сүз.21нче февраль-халыкара телләр көне.

2.Укучыларның тел турында чыгышлары.       
1.Кереш сүз. (Татар теле укытучысы сүзе).

  -21 нче февральдә кешелек дөньясы ЮНЕСКО инициативасы белән алтынчы ел рәттән Халыкара телләр көнен билгеләп үтә.. Бу көн Татарстанда узган ел Дәүләт Советы кабул иткән “2004-2013 елларга Татарстан Республикасының дәүләт телләрен  һәм башка телләрне саклау һәм үстерү буенча Татарстан Республикасы дәүләт программасы”н үтәү кысаларында уза. Шуңа да туган телебезне саклау бүген безнең алда торган иң зур бурычларның берсе.Чөнки телебез бетсә,татар дигән милләт тә бетәчәк.Туган телебезне,милләтебезне саклау-безнең бурычыбыз. Туган телгә бер генә көн түгел,бөтен гомер бирелергә тиеш.Безнең тел үле тел түгел ул.Ул-яшәү теле.Без шул телдә уйларга,аңларга,аралашырга тиешбез. “Бүген минем туган телем үлә икән,мин үләргә әзер иртәгә”,-дип әйтүе белән Рәсүл Гамзатов мең хаклы.

 Туган тел –ул безнең балачагыбыз,гаиләбез,җәмгыятьтәге беренче аралашу телебез.Шуңа да саклыйк,хөрмәт итик ,чит сүзләр белән буямыйк аны.

Берничә укучы  үзенең туган тел турында язган иншасын укый.

    “Туган тел- минем өчен иң газиз,иң якын тел.Кешенең бөтен гомере тел белән бәйләнгән. “Әни”,”Ватан” сүзләрен ул ана телендә әйтә.Кешегә туган көненнән соңгы сәгате сукканчы туган теле кирәк. Шуңа да аны кешенең гомерлек юлдашы дип атыйлар. Мин  моны танылган шагыйребез Х.Туфан сүзләре белән раслыйсым килә:

     Син- минем тере тарихым,

     Син –минем киләчәгем.

     Тик синдә,газиз туган телем,

     Бәхеткә җитәчәгем.

Һәркем өчен “иң моңлы көй-милли көй,иң матур тел- туган тел”.Шушы бәхетне югалтмас өчен без  үзебезнең туган телебезне белергә тиешбез дә. 

    Туган тел- тарихның хәзинәсе, рухы, җаны ул. Менә шуңа туган телемә мәхәббәтем көчле минем.(Гыйбадуллина Азалия).

  Әдәби монтаж.

1 нче укучы.   

     И туган тел!

     Сине Әнкә итеп

     Йөрәгендә саклый бу халык.

    Таралган ул...

    Әгәр син булмасаң,

    Бетәр иде күптән югалып. 

    Югалмадың,

    Югалтмадың безне-

    Халык исән калган син барга.

    Бу дөньяга  күзебезне ачтың,

    Хакыбыз юк кабат йомарга.  (Р.Әхмәтҗанов)

“Туган тел “җыры башкарыла.

2 нче укучы.

     Бу дөньяның төсен,ямен,зәүкын

     Кем аркылы ,ничек белдем мин?

     Бишектә үк мине өйрәтүчем,

     Туган телем- бәгърем,син ул,син!

     Рәхмәт сиңа,рәхмәт,тәрбиячем,

     Һәр нәрсәнең асыл мәгънәсен

     Син аңлаттың миңа,туган телем,

     Син өйрәттең һәммәсен.(Х.Туфан).

3 нче укучы.

    Үз ана телем- минем өчен матур,иң тәмле тел,

    Үз телем –үз әйберем булган өчен ярата күңел.

    Шул ана телем белән мин максудымны аңлатам;

    Шул анам теле белән “бала”диләр ата-анам.

   Шул тел аркылы иман,уку-язу өйрәнәм,

    Шул тел аркылы укып,белеп булырмын чын адәм.

                                         (М.Гафури).
4 нче укучы.

     И минем җандай кадерлем,

     И җылы, тере телем!

     Кайгылар теле түгел син,

     Шатлыгым теле бүген.

                      (Х.Туфан).

   Җыр    “Туган телем”(Э.Мөэминова сүзләре).

5 нче укучы.

        Туган җирең Идел буе,

        Һәр телнең бар туган иле.

        Туган җирең кебек назлы,

        Җырдай моңлы татар теле.

        Халык кебек уңган да син,

        Хезмәттә син көне-төне.

        Ир-егетләрдәй дәртле,

        Гайрәтле син,татар теле!

                     (Н.Нәҗми).

6 нчы укучы .

     Татарча да яхшы бел,

     Русча да яхшы бел.

     Икесе дә безнең өчен

     Иң кирәкле затлы тел.

    Татарчасы –туган тел,

     Безгә газиз булган тел.

  Атаң-анаң ,әби-бабаң

  Сине сөяторган тел.     (Ш.Маннур)

7 нче укучы.

    Минем телем-

    Меңәрләгән ишләре күк,

    Тыйнак тел ул;

    Гайрәтләнмәс,артык һаваланмас,

    Егәр җирен белер,йөрер җирен...(Р.Фәйзуллин).

Җыр.  “Иң матур  җыр”.

8 нче укучы.

       Кайнар каным булып

       Тамырлардан минем агасың,

       Башка телле,төрле башкалардан

       Аерасың татар баласын...(С.Гәрәева).

9 нчы укучы.

     Туган тел ул

           Ничә гасыр

    Бездән элек туган тел.

   Безгә кирәк булачагын

   Алдан белеп туган тел.

   Туган тел ул.

        Тумышыннан

   Безгә кирәк булган тел.

   Ызгыш-низаг өчен түгел,

  Иҗат өчен туган тел.

  Туган тел ул .Бездән соң да

   Яшәр өчен туган тел.

   Бүгенгедән киләчәккә

   Дәшәр өчен туган тел.(З.Насыйбуллин).

10 нчы укучы.

    Ул булганда адашмабыз,

    Юлым туры, нурлы көнем.

    Күз карасы кебек саклыйм

    Анам телен,татар телен! (И.Гыйләҗев)
Җыр .  Яшәргә икән,яшәргә.”

